
Comataidh na Slàinte, Cùram Sòisealta agus Spòrs  
 
Aithisg Ìre 1 air Bile Bàs le Taic do Dhaoine air a bheil Tinneas-bàis (Alba) 
 
Geàrr-iomradh  
 
Ro-ràdh 
 
Tha an aithisg seo a’ mìneachadh toraidhean sgrùdadh Comataidh na Slàinte, 
Cùram Sòisealta agus Spòrs air Bile Bàs le Taic do Dhaoine air a bheil Tinneas-bàis 
(Alba) aig ìre 1. 
 
Chaidh am Bile a thoirt a-steach do Phàrlamaid na h-Alba le Liam MacArtair BPA, 
agus is e Comataidh na Slàinte, Cùram Sòisealta agus Spòrs a’ chomataidh a tha os 
cionn sgrùdadh na Pàrlamaid air a’ Bhile.  
 
Aig ìre 1, chruinnich a’ Chomataidh beachdan bho eòlaichean, buidhnean agus 
muinntir a’ phobaill mu na nì am Bile agus bheachdaich iad air na “prionnsapalan 
coitcheann” aige (is e sin, an t-adhbhar iomlan aige).  
 
Aig deireadh ìre 1, thèid am Bile a dheasbad anns an t-Seòmar le Buill Pàrlamaid na 
h-Alba (BPA) gu lèir, agus thig iad gu co-dhùnadh a bheil iad ag aontachadh leis na 
prionnsapalan coitcheann. Mura h-aontaich iad, cha tèid am Bile nas fhaide agus 
cha bhi e na lagh. Ma dh’aontaicheas iad, thèid am Bile gu ìre 2.  
 
Aig Ìre 2, beachdaichidh a’ Chomataidh air atharrachaidhean a thathar a’ moladh air 
mion-fhiosrachadh a’ Bhile agus co-dhùnaidh iad orra. 
 
Tha a’ Chomataidh ag aithneachadh gu bheil beachdan làidir air gach taobh den 
deasbad air taic gus bàsachadh, agus smaoinich iad gu faiceallach orra anns an 
sgrùdadh ìre 1 aca.  
 
Tha sinn taingeil don h-uile duine a chuir ris an sgrùdadh againn agus tha sinn 
mothachail air an dòigh mheasail agus spèiseil anns a bheil daoine fa leth agus 
buidhnean air sin a dhèanamh. 
 
Thathar ag aithneachadh air feadh na Pàrlamaid gur e cùis cogais a th’ anns a’ 
mholadh a thaobh taic gus bàsachadh a dhèanamh laghail. Air a’ bhunait sin, tha a’ 
Chomataidh air roghnachadh gun mholadh foirmeil sam bith a dhèanamh a thaobh 
prionnsapalan coitcheann a’ Bhile.  
 
Aig an aon àm, tha a’ Chomataidh air raointean a chomharrachadh air am bu chòir 
barrachd beachdachaidh a dhèanamh mar phàirt de ghluasadan foirmeil ìre 2, ma 
thèid am Bile aontachadh aig ìre 1. 
 



Cùram lasachaidh 

Tha cùram lasachaidh a’ toirt taic chorporra is faireachail do dhaoine aig deireadh 
am beatha. Tha a’ Chomataidh den bheachd gum bu chòir cothrom a bhith aig a h-
uile duine a dh’fheumas e air sàr chùram lasachaidh aig deireadh am beatha. Ge 
bith dè thig às a’ Bhile seo, tha sinn an dòchas gum bi an deasbad na mheadhan air 
tuilleadh leasachaidhean a dhèanamh air càileachd agus cothrom air seirbheisean 
cùram lasachaidh ann an Alba. 

 
Còraichean Daonna 

Tha a’ Chomataidh air beachdachadh air na còraichean daonna fon Chunnradh 
Eòrpach air Còraichean Daonna air am faodadh am Bile buaidh a thoirt. Tha sinn air 
co-dhùnadh gum bi na leanas cudromach do BPA ann a bhith a’ co-dhùnadh ciamar 
a bhòtas iad air prionnsapalan coitcheann a’ Bhile: 

• dè cho coltach agus dè cho mòr ’s a tha an cunnart gum faodadh am Bile 
dùbhlan laghail fhaighinn stèidhichte air còraichean daonna a dh’fhaodadh 
ion-roghnachd (eligibility) airson taic gus bàsachadh a leudachadh thar ùine; 

• an ìre gu bheil cothromachadh iomchaidh ann eadar a bhith a’ toirt còir do 
dh’inbhich le tinneas-bàis taic fhaighinn gus bàsachadh agus am feum gus 
buidhnean so-leònte a dhìon. 

 
 
Dìon 

Ma thèid am Bile air adhart gu ìre 2, tha sinn cuideachd air co-dhùnadh gun gabhadh 
an dìon sa Bhile agus mar a tha e a’ gèilleadh ri riatanasan chòraichean daonna a 
neartachadh tro atharrachaidhean gus dòigh sgrùdaidh neo-eisimeileach a 
stèidheachadh leithid panail ath-bhreithneachaidh neo-eisimeileach no dreuchd 
sgrùdaidh a bhith aig a’ Phrìomh Oifigear Leigheis. 
 
 
Slatan-tomhais ion-roghnachd 

San fharsaingeachd, tha sinn riaraichte le adhbharan Liam MhicArtair BPA gun a 
bhith a’ toirt a-steach raon-ama airson dùil-beatha anns a’ mhìneachadh air tinneas-
bàis. Ach, dh’fhaodadh gum feum na raointean a leanas tuilleadh soilleireachaidh ma 
thèid am Bile air adhart gu ìre 2, gus dèanamh cinnteach gu bheil am mìneachadh 
seo air tinneas-bàis a rèir an adhbhair ris a bheil dùil: 

• Am moladh anns a’ Bhile gum feum daoine a tha ag iarraidh taic gus 
bàsachadh a bhith co-dhiù 16 bliadhna a dh’aois agus an e seo an aois as 
ìsle cheart – bu chòir co-chomhairle a chumail le prìomh luchd-ùidh agus 
daoine òga mar phàirt den bheachdachadh sin; 

• Iarraidh gum bi cuideigin a’ fuireach ann an Alba airson co-dhiù 12 mìosan 
mus urrainn dhaibh iarrtas a dhèanamh airson taic gus bàsachadh – tha sinn 



a’ cur fàilte air deòin Mhgr MhicArtair beachdachadh air atharrachaidhean a 
dh’fhaodadh a bhith air seo aig ìre 2. 

 
 
Comas 

Tha sinn den bheachd gum bu chòir tuilleadh beachdachaidh a dhèanamh tro 
atharrachaidhean air a’ cheist mu chomas ma thèid am Bile air adhart gu ìre 2. Tha 
seo a’ gabhail a-steach: 

• tuilleadh cnuasachaidh air a’ bhuaidh air goireasan nam proifeiseanan 
meidigeach ann a bhith a’ measadh comas an fheadhainn a tha ag iarraidh 
taic gus bàsachadh; 

• dèanamh cinnteach gu bheil comas dhaoine le mì-rian inntinn air a mheasadh 
ann an dòigh a tha cothromach agus gun lethbhreith agus aig an aon àm a’ 
toirt dìon iomchaidh do dhaoine so-leònte; agus 

• mìneachadh mar a thèid ion-roghnachd airson taic gus bàsachadh a 
dhearbhadh dhaibhsan aig a bheil comas caochlaideach. 

 
 
Am pròiseas iarrtais 

A thaobh a’ phròiseis sam biodh daoine a' dèanamh iarrtas tùsail airson taic, tha sinn 
den bheachd gur mathaid gum bi feum air atharrachaidhean ma thèid am Bile air 
adhart gu ìre 2 gus dèiligeadh ris na leanas: 

• dèanamh cinnteach à soilleireachd an lagha agus dìon do luchd-dreuchd 
meidigeach, a thaobh am bi iad a' togail a' chuspair taic gus bàsachadh leis 
na h-euslaintich aca no nach bi; 

• rannsachadh dìon a bharrachd an aghaidh 'ruith nan dotairean' (doctor 
shopping). Sin daoine a' dol bho dhotair gu dotair gus an lorg iad fear a 
cheadaicheas an t-iarrtas aca airson taic gus bàsachadh; agus 

• toirt cothrom do luchd-dreuchd meidigeach, agus daoine a tha ag iarraidh taic 
gus bàsachadh, air taic shaidhgeòlach shònraichte. 

 
 
An ùine meòrachaidh 

Tha sinn mothachail gum faodar an ùine meòrachaidh sa Bhile a lùghdachadh gu 48 
uairean a thìde aig a’ char as lugha ann an suidheachaidhean sònraichte. Ach, tha 
sinn den bheachd gum bu chòir tuilleadh beachdachaidh a dhèanamh a thaobh am 
biodh ùine meòrachaidh àbhaisteach de 14 latha iomchaidh. 
 
 
Soidhnigeadh le neach-ionaid (proxy) 

Tha sinn ag aithneachadh nan ceistean practaigeach a thaobh ullachaidhean a’ Bhile 



mu shoidhnigeadh le neach-ionaid. Seo nuair as urrainn do neach cuideigin 
ainmeachadh bho phroifeiseanan sònraichte gus ainm a chur às an leth ris na h-
iarrtasan foirmeil aca airson taic gus bàsachadh leis nach urrainn dhaibh iad fhèin 
soidhnigeadh. Tha sinn a’ moladh gun tèid dèiligeadh ris na draghan sin tro 
atharrachaidhean ma thèid am Bile air adhart gu ìre 2, stèidhichte air tuilleadh 
comhairle bho luchd-lagha. 
 
 
Solar taice 

Tha sinn a’ cur fàilte air deòin Liam MhicArtair BPA beachdachadh air na h-
earrannan sin den Bhile a tha co-cheangailte ri solar taice. Tha sinn air co-dhùnadh 
gum biodh feum air measgachadh de dh’atharrachaidhean ìre 2 agus stiùireadh 
mionaideach air fèin-lìbhrigeadh agus solar taice. Bidh sin deatamach gus dèanamh 
cinnteach à soilleireachd iomlan agus dìon iomchaidh do na h-uile a tha an sàs ann 
ma thig am Bile gu bhith na lagh. 
 
 
Teisteanasan bàis 

Tha sinn cuideachd air co-dhùnadh, ma thig am Bile gu bhith na lagh, gum bu chòir 
an suidheachadh slàinte a dh’adhbhraich iarrtas airson taic gus bàsachadh agus gun 
deach stuth ceadaichte gus bàsachadh le taic a dhèanamh comasach a thoirt 
seachad a chlàradh air teisteanas bàis an neach. Bheir seo seachad follaiseachd 
agus cuidichidh e le cruinneachadh dàta. 
 
 
Lìbhrigeadh taic gus bàsachadh 

Tha sinn ag aithneachadh rùn Mhgr MhicArtair gum bu chòir taic gus bàsachadh a 
bhith air a lìbhrigeadh tro mhodail seirbheis a bhios an lùib sheirbheisean a th’ ann 
mar-thà seach na sheirbheis leis fhèin. Ma thèid e na lagh, bidh e cudromach sùil a 
chumail air buaidh a’ Bhile air seirbheisean cùram-slàinte thar ùine. Ma thèid am Bile 
air adhart gu ìre 2, tha sinn den bheachd gum faodadh e cuideachd a bhith 
iomchaidh sgrùdadh a dhèanamh tro atharrachaidhean am biodh taobhan sònraichte 
de thaic gus bhàsachadh air an lìbhrigeadh nas fheàrr air stèidh fa leth, gu 
sònraichte gus dèanamh cinnteach gum biodh ruigsinneachd cunbhalach air feadh 
na dùthcha. 
 
 
Com-pàirteachadh agus diùltadh cogaiseach 

Ma thèid am Bile air adhart gu ìre 2, tha sinn den bheachd gum bu chòir barrachd 
aire a thoirt do bhith ag atharrachadh briathrachas a’ chlàs air diùltadh cogaiseach 
(conscientious objection) sa Bhile. Feumar seo gus dèanamh cinnteach gu bheil e a’ 
toirt soilleireachd agus cinnt laghail gu leòr do na h-uile a tha an sàs sa phròiseas 
taic gus bàsachadh. 



 
Far a bheil luchd-dreuchd slàinte ri diùltadh cogaiseach, tha sinn den bheachd gum 
bu chòir dùil a bhith ann, aig a’ char as lugha, gun cuir iad euslaintich a tha ag 
iarraidh taic gus bàsachadh an aithne co-obraiche aig nach eil an leithid de bheachd. 
Aig an fhìor char as lugha, bu chòir dhaibh fiosrachadh a bharrachd a thoirt seachad 
mun phròiseas. Mhol cuid de luchd-fianais clàs “gun dhleastanas” a chur a-steach (a’ 
ciallachadh nach fheumadh an fheadhainn a bha ri diùltadh cogaiseach euslaintich a 
chur gu co-obraiche eile), ach tha sinn mothachail air an dragh gum faodadh seo 
cnapan-starra mì-reusanta a chruthachadh a thaobh cothrom fhaighinn air taic gus 
bàsachadh.  
 
Tha sinn den bheachd gum bu chòir tuilleadh beachdachaidh a dhèanamh air clàs 
"gun lethbhreith" (no detriment clause) tro atharrachaidhean ma thèid am Bile air 
adhart gu ìre 2. Is e adhbhar a leithid de chlàs luchd-obrach cùram-slàinte a dhìon 
bho lethbhreith san àite-obrach air sgàth gu bheil iad an sàs ann an taic gus 
bàsachadh no nach eil iad an sàs ann. 
 
Tha sinn air toirt fa-near gu robh Mgr MacArtair deònach tuilleadh sgrùdaidh a 
dhèanamh air modail "roghnachadh com-pàirteachaidh" (opt-in) do luchd-dreuchd 
slàinte a thaobh taic gus bàsachadh. Tha sinn den bheachd gur mathaid gum bu 
chòir tuilleadh deasbaid agus atharrachadh a dhèanamh san raon seo ma thèid am 
Bile air adhart gu ìre 2. 
 
Ge bith dè am beachd a bhios aig a’ Phàrlamaid mu bhith a’ ceadachadh no a’ 
toirmeasg diùltadh institiùdach (is e sin ceadachadh do dh'institiudan diùltadh a bhith 
an sàs ann an taic gus bàsachadh), saoilidh sinn gum bi feum air atharrachaidhean 
ma ruigeas am Bile ìre 2 a bheir barrachd soilleireachd seachad gus an tuig 
institiudan mar a dh'fhaodas iad obrachadh ma thèid am Bile na lagh. 
 
 
Cosgaisean trèanaidh 

Tha eadar-dhealachaidhean mòra anns na tuairmsean air cosgaisean trèanaidh co-
cheangailte ris a’ Bhile. Faodaidh na cosgaisean sin atharrachadh gu mòr cuideachd 
a rèir grunn chùisean. Ma thèid am Bile na lagh, bhiodh sinn an dùil gun cuireadh 
Riaghaltas na h-Alba an cèill mar a tha iad am beachd na cosgaisean co-cheangailte 
ri trèanadh a choinneachadh ann an dòigh nach toir droch bhuaidh air 
maoineachadh nan seirbheisean a th’ ann mar-thà. 
 
Co-èigneachadh 

Tha am Bile ag ràdh ma chleachdas tu co-èigneachadh (coercion) gus toirt air 
cuideigin eile iarrtas a dhèanamh airson taic gus bàsachadh, gur e eucoir a tha sin 
agus gum faodadh do chur don phrìosan no càin a chur ort. 
 



Tha sinn air ùidh shònraichte a ghabhail ann am modailean airson co-èigneachadh a 
mheasadh, leithid an fheadhainn a chaidh a chruthachadh a thaobh luchd-tabhartais 
beò leis an Achd Maothrain Dhaonna 2004 (Human Tissue Act 2004). Tha sinn den 
bheachd gum bu chòir tuilleadh beachdachaidh a dhèanamh air na modailean seo 
tro atharrachaidhean ma thèid am Bile air adhart gu ìre 2. 
 
Tha sinn a’ cur fàilte air deòin Mhgr MhicArtair, ma thèid gabhail ris a’ Bhile aig ìre 1, 
beachdachadh air dòighean gus stiùireadh air co-èigneachadh ath-sgrùdadh agus 
ùrachadh. Nì seo cinnteach gu bheil luchd-dreuchd slàinte air an uidheamachadh 
gus co-èigneachadh a mheasadh gu h-èifeachdach agus gus an tèid an eucoir co-
cheangailte a chruthaich am Bile a smachdachadh gu h-iomchaidh. 
 
 
Cumhachd Pàrlamaid na h-Alba airson laghan a dhèanamh 

Tha Liam MacArtair BPA air a ràdh gu bheil rudan sònraichte anns a' Bhile nach eil 
cumhachd aig Pàrlamaid na h-Alba tionndadh gu lagh. Air sgàth sin, dh'fheumadh 
iad aonta Pàrlamaid na RA. Tha sinn a’ cur fàilte air dealas Riaghaltas na h-Alba, ma 
thèid am Bile air adhart nas fhaide na ìre 1, conaltradh ri Riaghaltas na RA gus seo 
fhuasgladh. Tha sinn ag iarraidh air Riaghaltas na h-Alba fiosrachadh a chumail ris a’ 
Phàrlamaid gu cunbhalach mu adhartas. 
 
 
Fiosrachadh, aithris agus ath-bhreithneachadh 

Tha sinn den bheachd gum bu chòir tuilleadh beachdachaidh agus atharrachaidh a 
thoirt air cuid de roinnean fiosrachaidh, aithris agus ath-bhreithneachaidh sa Bhile 
ma thèid e air adhart gu ìre 2. Tha iad seo a’ gabhail a-steach: 

• mion-fhiosrachadh a bharrachd a chur anns na foirmean a tha air am 
mìneachadh ann an sgeidealan a’ Bhile; 

• fiosrachadh a bharrachd a chruinneachadh mar phàirt den phròiseas ath-
bhreithneachaidh; 

• an e còig bliadhna an ùine ath-bhreithneachaidh iomchaidh airson an 
reachdais; agus 

• beachdachadh air clàs ath-chnuasachaidh (sunset clause) a ghabhail a-
steach, a’ ciallachadh nach b’ urrainn don reachdas fuireach ann an èifeachd 
seachad air ùine ainmichte gun bhòt eile sa Phàrlamaid. 

 
Co-dhùnadh 

Ann an co-dhùnadh, tha a’ Chomataidh air roghnachadh gun moladh farsaing sam 
bith a dhèanamh a thaobh prionnsapalan coitcheann a’ Bhile. Ach, tha sinn an 
dòchas gum bi an aithisg seo cuideachail do BPA ann a bhith a’ co-dhùnadh ciamar 
a bhòtas iad aig ìre 1, agus ann a bhith a’ fiosrachadh tuilleadh sgrùdadh 
mionaideach ma thèid am Bile air adhart gu ìre 2. 


